	ՀԻՄՆԱՎՈՐՈՒՄ
«ՀՀ տարածքից դուրս արտակարգ իրավիճակների կանխման, հնարավոր հետևանքների նվազեցման և վերացման աշխատանքներում փրկարար ուժերի ներգրավման կարգը սահմանելու ու ՀՀ կառավարության 2006 թվականի սեպտեմբերի 22-ի №1403-Ն որոշումն ուժը կորցրած ճանաչելու մասին»  ՀՀ կառավարության որոշման նախագծի

	1. 
	Անհրաժեշտությունը և կարգավորման ենթակա հարաբերությունների ներկա վիճակն ու առկա խնդիրները

	
	Միջազգային փրկարարական գործողություններն ավելի հաճախ կիրառվում են որպես տուժած երկրին օգնություն ցուցաբերելու արդյունավետ միջոց՝ հատկապես այն երկրներում, որտեղ աղետների արձագանքման համակարգը բավարար չի զարգացած կամ ունեցած ուժերը բավարար չեն տեղի ունեցող արտակարգ իրավիճակներին արձագանքելու համար:

Արտակարգ իրավիճակների դեպքում որոշումների արդյունավետ ընդունումը և մասնագիտացված փրկարարական թիմերի արագ արձագանքման կազմակերպումը կարող են աղետից տուժած բնակչության կորուստները հասցնել նվազագույնի:

Նման դեպքերում կարևորվում են որակավորված փրկարարական թիմերի ստեղծումն ու հնարավորինս արագ արձագանքման կազմակերպում, ինչպես երկրի ներսում, այնպես էլ Հայաստանի Հանրապետության տարածքից դուրս:

Հաշվի առնելով 1988 թվականին Սպիտակում տեղի ունեցած երկրաշարժի դասերը՝ միջազգային փրկարարական կառույցները գիտակցեցին, որ անհրաժեշտ է ունենալ արտակարգ իրավիճակներում մարդասիրական արձագանքման համակարգ՝ հստակ նպատակներով, գործառույթներով, դերակատարներով և ընթացակարգերով: Այս համակարգը հիմնելու և կատարելագործելու հիմնախնդիրը իրականացվեց Միավորված ազգերի կազմակերպության կողմից:

Մասնավորապես ընդունվեցին Միավորված ազգերի կազմակերպության Գլխավոր ասամբլեայի 1991թ. դեկտեմբերի 19-ի «Միավորված ազգերի արտակարգ իրավիճակների մարդասիրական աջակցության համակարգման հզորացում» 46/182, 1990թ. դեկտեմբերի 21-ի «Միավորված ազգերի աղետների օգնության համակարգողի գրասենյակի հզորացում» 45/221, 1997թ. սեպտեմբերի 11-ի «Միավորված ազգերի բարեփոխում, ձեռնարկվող միջոցառումներ և առաջարկություններ: 1998-1999թթ. համար առաջարկված ծրագրի բյուջե» A/52/303, 1998թ. հունվարի 9-ի «Միավորված ազգերի թարմացում - բարեփոխումների ծրագիր»  A/RES/52/12B, 1998թ. հուլիսի 16-ի «Տնտեսական և սոցիալական խորհրդի (ECOSOCC) եզրակացություն» E/1998/L.15, 2002թ. դեկտեմբերի 16-ի «Միջազգային քաղաքային որոնողափրկարարական խմբերի արդյունավետության և համակարգման ուժեղացում» 57/150 բանաձևերը:

Արդյունքում հիմնվեց Միջազգային որոնողափրկարարական խորհրդատվական խումբը (այսուհետ՝ INSARAG): Այս խմբի նպատակն է միջազգային որոնողափրկարարական խմբերին ներկայացվող նվազագույն պահանջների սահմանումը և լայնածավալ երկրաշարժերի դեպքում միջազգային օգնության համակարգման մեթոդոլոգիայի մշակումը:

Հայաստանի Հանրապետության կառավարության 2014 թվականի հունվարի 23-ի №52-Ա որոշմամբ համաձայնության է տրվել «Հայաստանի Հանրապետության կառավարության և Միավորված ազգերի կազմակերպության միջև աղետների և արտակարգ իրա​վիճակ​ների ժամանակ մարդասիրական օգնության բեռների ու մարդասիրական օգնություն իրա​կանացնող անձնակազմի գույքի ներմուծումը, արտահանումը և տարանցումը պարզեց​ված կարգով կազմակերպելու մասին» համաձայնագրի կնքման առաջարկությունը և համաձայնագիրը գտնվում է ստորագրման փուլում:
Հայաստանի Հանրապետության կառավարությունը Միավորված ազգերի կազմակերպությանը ներկայացրել է հայտ՝ 2015 թվականին Հայաստանի Հանրապետության տարածքային կառավարման և արտակարգ իրավիճակների նախարարության որոնողափրկարարական թիմը INSARAG-ի չափանիշների համապատասխան, որպես միջին դասի թիմ, որակավորում անցնելու համար:

Այս գործընթացում Հայաստանի Հանրապետության տարածքային կառավարման և արտակարգ իրավիճակների նախարարությանը աջակություն է ցուցաբերել Հայաստանում Շվեցարիայի զարգացման և համագործակության գործակալությունը՝ փրկարարական գույքով և սարքավորումներով հատկացնելու գործում, իսկ Լեհաստանի Հանրապետության Պետական հրդեհային ծառայությունը մեթոդական օգնություն է ցուցաբերում թիմի արտաքին որակավորման նախապատրաստմանը:

Նախկին ԱՊՀ երկրներից այս գործընթացն անցել են Ռուսաստանի Դաշնության և Բելառուսիայի Հանրապետության փրկարարական թիմերը:

Այսպիսով «Հայաստանի Հանրապետության տարածքից դուրս արտակարգ իրավիճակների կանխման, հնարավոր հետևանքների նվազեցման և վերացման աշխատանքներում փրկարար ուժերի ներգրավման կարգը սահմանելու ու Հայաստանի Հանրապետության կառավարության 2006 թվականի սեպտեմբերի 22-ի N1403-ն որոշումն ուժը կորցրած ճանաչելու մասին» ՀՀ կառավարության որոշման նախագծի ընդունման անհրաժեշտությունը կայանում է նրանում, որ սույն որոշման նախագծի շնորհիվ և Հայաստանի Հանրապետության պետական կառավարման շահագրգիռ մարմինների աջակցությամբ կազմակերպվելու է օտարերկրյա պետություններում արտակարգ իրավիճակների դեպքում Հայաստանի Հանրապետության փրկարար ուժերի մեկնելու հետ կապված գործընթացները:

	2. 
	Առկա խնդիրների առաջարկվող լուծումները

	
	Հայաստանի Հանրապետությունը միացել է Միավորված ազգերի կազմակերպության մի շարք կոնվենցիաների և համաձայնագրերի: Ներկայումս ընթանում է ակտիվ համագործակցություն հայկական թիմի ֆինանսական և մասնագիտական ներդրումների փուլը, սակայն Հայաստանի Հանրապետության կառավարության որոշման մակարդակով թերի է կարգավորված փրկարար ուժերի կողմից արտերկրում փրկարարական աշխատանքների իրականացման հետ կապված հարաբերությունները: 

Անհրաժեշտ է իրականացնել ինչպես միջազգային պայմանագրերով ստանձնած պարտավորություները, այնպես էլ Միավորված ազգերի կազմակերպության և եվրոպական պետությունների կողմից կատարված ներդրումներին համարժեք միջազգային ոլորտում մարդասիրական արձագանքման ներդրում:

	3. 
	Բնագավառում իրականացվող քաղաքականությունը

	
	Այս բնագավառում Հայաստանի Հանրապետության տարածքային կառավարման և արտակարգ իրավիճակների նախարարությանն աջակցություն է ցուցաբերել Հայաստանում Շվեցարիայի զարգացման և համագործակության գործակալությունը՝ փրկարարական գույքով և սարքավորումներով հատկացնելու գործում, իսկ Լեհաստանի Հանրապետության պետական հրդեհային ծառայությունը մեթոդական օգնություն է ցուցաբերում թիմի արտաքին որակավորման նախապատրաստմանը:

	4. 
	Կարգավորման նպատակը և բնույթը

	
	Սույն որոշման նախագիծը կարգավորելու է օտարերկրյա պետություններում արտակարգ իրավիճակների կանխման, հնարավոր հետևանքների նվազեցման և վերացման աշխատանքներ իրականացնելու նպատակով Հայաստանի Հանրապետության փրկարար ուժերի մեկնելու հետ կապված հարաբերությունները:

	5. 
	Նախագծի մշակման գործընթացում ներգրավված ինստիտուտները և անձինք

	
	Նախագիծը մշակվել է Հայաստանի Հանրապետության տարածքային կառավարման և արտակարգ իրավիճակների նախարարության կողմից: Մշակման գործընթացում այլ ինստիտուտներ և անձինք չեն ներգրավվել:

	6. 
	Ակնկալվող արդյունքը

	
	Սույն որոշման նախագծի ընդունումը հնարավորություն կընձեռի ունենալ արդյունավետ ընթացակարգեր տեղի ունեցող արտակարգ իրավիճակներին արագ արձագանքումը կազմակերպելու համար:

	7. 
	Այլ տեղեկություններ

	
	ՏԵՂԵԿԱՆՔ
Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին

	
	«Հայաստանի Հանրապետության տարածքից դուրս արտակարգ իրավիճակների կանխման, հնարավոր հետևանքների նվազեցման և վերացման աշխատանքներում փրկարար ուժերի ներգրավման կարգը սահմանելու ու Հայաստանի Հանրապետության կառավարության 2006 թվականի սեպտեմբերի 22-ի №1403-Ն որոշումն ուժը կորցրած ճանաչելու մասին» ՀՀ կառավարության որոշման նախագծի  ընդունման  կապակցությամբ այլ  իրավական ակտեր ընդունելու անհրաժեշտություն չկա:  

	
	ՏԵՂԵԿԱՆՔ
Պետական բյուջեյում կամ տեղական ինքնակառավարման մարմինների բյուջեների վրա ազդեցության

	
	«Հայաստանի Հանրապետության տարածքից դուրս արտակարգ իրավիճակների կանխման, հնարավոր հետևանքների նվազեցման և վերացման աշխատանքներում փրկարար ուժերի ներգրավման կարգը սահմանելու ու Հայաստանի Հանրապետության կառավարության 2006 թվականի սեպտեմբերի 22-ի №1403-Ն որոշումն ուժը կորցրած ճանաչելու մասին» ՀՀ կառավարության որոշման նախագծի ընդունման կապակցությամբ պետական բյուջեում նախատեսում է 50000 ԱՄՆ դոլլարի օպերատիվ ֆոնդի ստեղծում, որը կարող է ծախսվել արտերկրում փրկարարական աշխատանքների ընթացքում:

	
	ՏԵՂԵԿԱՆՔ

Նախագծի քննարկմանը հասարակության մասնակցության մասին

	
	«Հայաստանի Հանրապետության տարածքից դուրս արտակարգ իրավիճակների կանխման, հնարավոր հետևանքների նվազեցման և վերացման աշխատանքներում փրկարար ուժերի ներգրավման կարգը սահմանելու ու Հայաստանի Հանրապետության կառավարության 2006 թվականի սեպտեմբերի 22-ի №1403-Ն որոշումն ուժը կորցրած ճանաչելու մասին» ՀՀ կառավարության որոշման նախագիծը  հանրային քննարկման չի դրվել:


Նախարարի ժամանակավոր 

     պաշտոնակատար                                                 Վ. Տերտերյան






